
Prezident Şavkat Mirziyoyev: Son illər Azərbaycan ilə  

Özbəkistan arasında ikitərəfli əməkdaşlığın 
inkişafında daha böyük uğurlar əldə olunub 

Milli Məclisin Sədri Sahibə 
Qafarova Özbəkistana rəsmi 
səfəri çərçivəsində bu ölkənin 
Prezidenti Şavkat Mirziyoyev ilə 
görüşüb. 

Parlamentin mətbuat və 
ictimaiyyətlə əlaqələr şöbəsindən 
AZƏRTAC-a bildirilib ki, görüşdə 
ölkələrimiz arasında mövcud olan 
yüksək səviyyəli münasibətlərin 
təməlində ortaq tarixi köklərin, dil, 
din, mədəniyyət, adət-ənənə və 
dəyərlərin dayandığı vurğulanıb. 
Prezident Şavkat Mirziyoyev qeyd 
edib ki, münasibətlərimiz dövlətlərimiz 
müstəqillik qazandıqdan sonra 
daha da inkişaf edib. Son illərdə isə 
Azərbaycan ilə Özbəkistan arasında 
ikitərəfli əməkdaşlığın inkişafında daha 
böyük uğurlar əldə olunub. O bildirib ki, 
ölkələrimiz arasında əlaqələrin yüksək 
səviyyədə olmasında dövlət başçıları-
mız arasında münasibətlərin mühüm 
rolu var. 

Qeyd edilib ki, pandemiya ilə 
əlaqədar qlobal iqtisadiyyatda mövcud 
vəziyyətə baxmayaraq, Azərbaycan 
ilə Özbəkistan arasında ikitərəfli 
təmaslarda müsbət dinamika qorunub. 
Qarşılıqlı fəaliyyətin bütün sahələrində 
– iqtisadiyyat, siyasət, mədəniyyət 
və sosial sahələrdə nəzərəçarpan 
irəliləyiş əldə olunub. Bütün 
səviyyələrdə intensiv təmaslar qurulur, 
rəsmi nümayəndə heyətləri, işgüzar 
və ictimai dairələrin nümayəndələri 
arasında fikir mübadiləsi aparılır. Son 
illərdə pandemiyaya baxmayaraq, 
ticarətin həcmi dörd dəfə artıb. İlin 
əvvəlindən ticarət dövriyyəsinin 25 faiz 
artması münasibətlərimizin müsbət 
xarakteristikasını göstərir.   

Prezident Şavkat Mirziyoyev 
ikitərəfli münasibətlərin inkişafında 
qanunverici orqanların müsbət rolunu 
qeyd edərək deyib ki, Özbəkistan 
ilə Azərbaycan parlamentləri ara-
sında sıx və çoxşaxəli tərəfdaşlıq 

mövcuddur. Qarşılıqlı fəaliyyəti daha 
da inkişaf etdirmək üçün iki ölkənin 
qanunverici orqanları arasında 
sistemli və müntəzəm əməkdaşlığı 
daha da gücləndirmək lazımdır. Eyni 
zamanda, parlamentarilər xalqla-
rın bilavasitə nümayəndələri kimi 
“xalq diplomatiyası”nın təşviqində, 
o cümlədən, Özbəkistan və 
Azərbaycanın regionları arasında 
əlaqələrin möhkəmləndirilməsində, 
iqtisadi və humanitar layihələrin 
dəstəklənməsində əsas rol oynama-
lıdırlar. Özbəkistan Prezidenti, bu 
mənada, Azərbaycan Milli Məclisi 
sədrinin səfərinin əhəmiyyətini və apa-
rılan danışıqları yüksək qiymətləndirib.

Milli Məclisin Sədri Sahibə Qafa-
rova səmimi qəbula görə Özbəkistan 
Prezidentinə minnətdarlığını bildirib, 
Azərbaycan Prezidenti İlham Əliyevin 
salamlarını və xoş arzularını çatdırıb. 
Deyib ki, Azərbaycan və Özbəkistan 
arasında dərin tarixi köklərə əsaslanan 
əlaqələr iki xalqın rifahı naminə 
möhkəmlənməkdə və inkişaf etməkdə 
davam edir. S.Qafarova qeyd edib 
ki, Azərbaycan və Özbəkistanın 

dövlət başçıları arasında yüksək 
səviyyəli münasibətlər çox dina-
mik, səmərəli və qarşılıqlı faydalı 
münasibətlərin inkişafında mühüm rol 
oynayır. Parlamentlərimiz arasında 
əlaqələr haqqında məlumat verən 
Milli Məclisin sədri vurğulayıb ki, 
ikitərəfli münasibətlərimiz qanunve-
rici orqanlar səviyyəsində də inkişaf 
edir. Hər iki ölkənin qanunvericilik 
orqanlarında dostluq qrupları fəaliyyət 
göstərir və deputatlarımızın qarşılıqlı 
səfərləri, nüfuzlu beynəlxalq parlament 
təşkilatlarında uğurlu əməkdaşlığı 
ikitərəfli əlaqələrin inkişafına töhfə 
verir.   

Sonra Milli Məclisin Sədri Sahibə 
Qafarova Özbəkistan Prezidentinə 
Azərbaycanın 2020-ci ildə 44 günlük 
Vətən müharibəsində əldə etdiyi zəfər, 
regionda yaranmış yeni şərait və 
imkanlar barədə ətraflı məlumat verib. 
Bildirib ki, 2020-ci ildə Azərbaycan Or-
dusu Ali Baş Komandan İlham Əliyevin 
rəhbərliyi ilə Ermənistan tərəfindən 
30 ilə yaxın işğal altında saxlanılan 
torpaqlarımızı azad edərək ölkəmizin 
ərazi bütövlüyünü bərpa edib, BMT 

Təhlükəsizlik Şurasının qətnamələrinin 
icrasını öz gücünə yerinə yetirib. 
Qarabağ münaqişəsinin artıq tarixə 
çevrildiyini deyən Milli Məclisin sədri 
bildirib ki, Ermənistan işğal dövründə 
şəhər və rayonlarımızı, kəndlərimizi, 
xalqımıza məxsus tarixi, mədəni 
abidələri, məscidləri dağıdıb və talan 
edib. Hazırda Azərbaycan azad edilmiş 
ərazilərində sürətli bərpa-quruculuq 
işləri həyata keçirir. 

Milli Məclisin Sədri dost 
Özbəkistanın hər zaman Azərbaycanın 
suverenliyini, ərazi bütövlüyünü 
və sərhədlərinin toxunulmazlığı-
nı dəstəklədiyini qeyd edib. O, bu 
mövqeyinə və Füzuli rayonunda 
məktəb tikintisi ilə bağlı verdiyi dəstəyə 
görə Özbəkistana minnətdarlığını 
bildirib.  

Prezident Şavkat Mirziyoyev onun 
da salamını Azərbaycanın dövlət 
başçısına çatdırmağı xahiş edib və xoş 
arzularına görə ona minnətdarlığını 
ifadə edib.

Görüşdə tərəfləri maraqlandı-
ran digər məsələlər barədə də fikir 
mübadiləsi aparılıb.

Parlament nümayəndə heyəti  
Azərbaycanın Özbəkistandakı səfirliyində olub
Milli Məclisin Sədri Sahibə 

Qafarovanın başçılıq etdiyi 
parlament nümayəndə heyəti 
Özbəkistana rəsmi səfəri 
çərçivəsində Azərbaycanın bu 
ölkədəki səfirliyində olub. 

Spiker Sahibə Qafarova və depu-
tatlarımız səfirlikdə ümummilli lider 
Heydər Əliyevin büstünün önünə gül 
dəstəsi düzüblər.

Sonra ölkəmizin Özbəkistandakı 
səfiri  Hüseyn Quliyev nümayəndə 
heyətinin üzvlərinə burada səfirliyin 
əməkdaşları və fəaliyyəti üçün yara-
dılmış şərait haqqında məlumat verib. 

Qulu KƏNGƏRLI, 
AZƏRTAC-ın xüsusi müxbiri

Daşkənd

Azərbaycanın parlament nümayəndə 
heyəti Özbəkistandakı Heydər Əliyev 
adına Mədəniyyət Mərkəzində olub
Milli Məclisin Sədri Sahibə Qafarovanın 

başçılıq etdiyi parlament nümayəndə heyəti 
aprelin 2-də Azərbaycanın Özbəkistandakı 
səfirliyinin nəzdində Heydər Əliyev adına 
Mədəniyyət Mərkəzində olub.

Milli Məclisin Sədri 
Sahibə Qafarova 
mərkəzin qarşısında 
ulu öndər Heydər 
Əliyevin abidəsi 
önünə əklil qoyub, 
nümayəndə heyətinin 
üzvləri  gül dəstələri 
düzüblər.

Mərkəzin rəhbəri 
Samir Abbasov 
nümayəndə heyətinə 
məlumat verib 
ki, Heydər Əliyev 
adına Mədəniyyət 
Mərkəzi 2010-cu ildə 
Azərbaycan Respublikasının 
Prezidenti İlham Əliyevin  
Özbəkistana səfəri zamanı 
istifadəyə verilib.

Daşkənd şəhərinin Mira-
bad rayonunun mərkəzindəki 
Heydər Əliyev küçəsində 
yerləşən mərkəzdə Heydər 
Əliyev, Azərbaycanın 
dövlətçilik tarixi, Azərbaycan 
və Özbəkistanın müştərək 
dostluq muzeyləri fəaliyyət 

göstərir.
Azərbaycanın parla-

ment nümayəndə heyətinin 
üzvləri Mədəniyyət 
Mərkəzində ümummil-
li lider Heydər Əliyevin 
həyat və fəaliyyətinin 
müxtəlif dövrlərini əks 
etdirən materiallar, dövlət 
rəhbərləri ilə görüşlərini 
əbədiləşdirən fotosənədlər, 
görkəmli şəxslərin ulu 

öndər haqqında fikirləri, 
həmçinin respublikamızın 
tarixin müxtəlif dövrlərinə 
aid xəritələri, tarixi sənədlər, 
görkəmli şəxsiyyətlər barədə 

məlumatlar, Azərbaycanla 
Özbəkistan arasında 
qədim tarixi və mədəni 
əlaqələrdən, bu gün inkişaf 
edən münasibətlərimizdən 
bəhs edən eksponatlar ilə 
tanış olublar.

Qulu KƏNGƏRLI, 
AZƏRTAC-ın xüsusi 

müxbiri
Daşkənd

Birinci vitse-prezident  
Mehriban Əliyeva Ramazan ayının 

başlanması münasibətilə paylaşım edib
Azərbaycanın Birinci vitse-

prezidenti Mehriban Əliyeva 
instaqram hesabında Ramazan ayının 
başlanması münasibətilə paylaşım 
edib.

AZƏRTAC xəbər verir ki,  paylaşımda 
deyilir: “İnsanları gözəl niyyətlər və 
 xeyirxah əməllər naminə birliyə çağıran 
mübarək Ramazan ayının başlanması 
münasibətilə bütün Azərbaycan xalqını və 
dünya müsəlmanlarını səmimi-qəlbdən 
təbrik edirəm! Allah dualarınızı, tutduğunuz 
orucu qəbul etsin, bütün insanlara sağ-
lamlıq və səadət, Vətənimizə sülh, əmin-
amanlıq və xoş günlər bəxş etsin!”.

Azərbaycan Respublikası 
Nazirlər Kabinetinin Qərarı

№ 121       Bakı şəhəri, 2 aprel 2022-ci il

“Yeni növ koronavirus (COVID-19) 
infeksiyası ilə mübarizə tədbirlərində 
iştirak edən tibb işçilərinin əməkhaqlarına 
müddətli əlavənin müəyyən edilməsi 
barədə” Azərbaycan Respublikası Nazirlər 
Kabinetinin 2020-ci il 25 mart tarixli 112 
nömrəli Qərarında dəyişiklik edilməsi 
haqqında

“Yeni növ koronavirus (COVID-19) 
infeksiyası ilə mübarizə tədbirlərində  iştirak 
edən tibb işçilərinin sosial müdafiəsinin 
gücləndirilməsi haqqında” Azərbaycan 
Respublikası Prezidentinin 2020-ci il 18 mart 
tarixli 1947 nömrəli Sərəncamının 2.1-ci 
bəndinə uyğun olaraq, Azərbaycan Respubli-
kasının Nazirlər Kabineti qərara alır:

“Yeni növ koronavirus (COVID-19) 
infeksiyası ilə mübarizə tədbirlərində 

 iştirak edən tibb işçilərinin əməkhaqlarına 
müddətli əlavənin müəyyən edilməsi barədə” 
Azərbaycan Respublikası Nazirlər Kabine-
tinin 2020-ci il 25 mart tarixli 112 nömrəli 
Qərarının (Azərbaycan Respublikasının Qa-
nunvericilik Toplusu, 2020, № 3, maddə 373, 
№ 6, maddə 792, № 8, maddə 1118, № 11, 
maddə 1386; 2021, № 4, maddə 398, № 7, 
maddə 861, № 8, maddə 964, №10, maddə 
1167, № 11, maddə 1291; Azərbaycan 
Respublikası Nazirlər Kabinetinin 2021-ci il 8 
yanvar tarixli 2 nömrəli və 2022-ci il 22 fevral 
tarixli 50 nömrəli qərarları) 2-ci hissəsində 
“martın 1-dək” sözləri “mayın 1-dək” sözləri 
ilə əvəz edilsin.

Əli ƏSƏDOV 
 Azərbaycan Respublikasının  

Baş naziri

“İtaliyanın Cənubi Qafqazla olan 
ticarət dövriyyəsinin 95 faizi 
Azərbaycanın payına düşür”

2021-ci ilin yekunlarına görə Azərbaycanla Italiya arasında ticarət 
dövriyyəsi təqribən 10 milyard ABŞ dolları olub. Italiyanın 

Cənubi Qafqaz ölkələri ilə olan ticarət dövriyyəsinin 95 faizi Azərbaycanın 
payına düşür. Italiyanın Cənubi Qafqazdan idxal etdiyi məhsulların 50 
faizindən çoxunu isə Azərbaycan təmin edir. 

AZƏRTAC xəbər verir ki, bu fikirləri 
İtaliya Respublikasının xarici işlər və 
beynəlxalq əməkdaşlıq naziri Luici Di 
Maio ilə görüşdən sonra keçirilən brifinqdə 
Azərbaycanın xarici işlər naziri Ceyhun 
Bayramov bildirib.

Nazir deyib ki, İtaliyadan Azərbaycan 
iqtisadiyyatına yatırılan birbaşa investi-
siyaların həcmi 770 milyon dollar təşkil 
edib. Uzun illər ərzində Azərbaycan İtaliya 
üçün bir nömrəli neft və neft məhsullarının 
təchizatçısı olub və bu gün də belədir. 

Ceyhun Bayramov: 
COVID pandemiyasına qarşı  
mübarizədə Azərbaycan və 
İtaliya bir-birinə tərəfdaşlar 

kimi yardımlar etdilər
COVID pandemiyasına qarşı mübarizədə 

Azərbaycan və Italiya bir-birinə əsl dost və 
tərəfdaşlar kimi müxtəlif layihələr vasitəsilə 
yardımlar etdilər,   
bir-birini dəstəklədilər. 

AZƏRTAC xəbər 
verir ki, bunu İtaliya 
Respublikasının xarici 
işlər və beynəlxalq 
əməkdaşlıq naziri Luici 
Di Maio ilə görüşdən 
sonra keçirilən 
brifinqdə Azərbaycanın 
xarici işlər naziri Cey-
hun Bayramov deyib.

Nazir qeyd edib 
ki, pandemiyanın 
ilk mərhələsində 
Azərbaycan dövləti 
tərəfindən İtaliyanın 
bir sıra klinikalarına 
dəstək göstərilib. 
Sonrakı mərhələlərdə 
– pandemiyanın 
Azərbaycana təsiri 
artdıqda isə İtaliya-
dan mütəxəssislər, 
həkimlər ölkəmizə gələrək xəstəliyə tutulmuş insanlara 
yardım ediblər.

Luici Di Maio:  
İtaliyanın Azərbaycanla münasibətləri 

bütün sahələrdə yüksələn xətlə inkişaf edir
Azərbaycanla Italiya ara-

sında diplomatik əlaqələrin 
qurulmasının 30-cu ildönümü 
ərəfəsində keçirilən tədbirdə 
iştirak etməkdən məmnunluq 
duyuram. Ölkələrimiz arasın-
da münasibətlər bütün sahə-
lərdə yüksələn xətlə inkişaf 
edir.  

AZƏRTAC xəbər verir 
ki, bu fikirləri Azərbaycanın 
xarici işlər naziri Ceyhun 
Bayramov ilə görüşdən sonra 
keçirilən brifinqdə İtaliyanın 
xarici işlər və beynəlxalq 
əməkdaşlıq naziri Luici Di 
Maio bildirib.

“Bu gün Azərbaycan İtali-
yanın əsas tərəfdaşlarından 

biridir. Azərbaycanla 
münasibətlərimiz yüksək 
səviyyədədir. İtaliyanın 
Azərbaycanla əlaqələri yalnız 
enerji sahəsini deyil, iqtisa-
diyyatın digər sektorlarını 
da əhatə edir. Azərbaycan 
İtaliya şirkətlərinin enerji, 
infrastruktur və nəqliyyat 
sahələrinə sərmayə qoyduğu 
ölkələrdən biridir. Əminəm ki, 
bu səfərdən sonra ölkələrimiz 
arasında əməkdaşlıq bütün 
sahələrdə daha da inkişaf 
edəcək”, – deyə nazir qeyd 
edib.

Azərbaycan Respublikası 
Nazirlər Kabinetinin Qərarı

№ 120                                                                    Bakı şəhəri, 1 aprel 2022-ci il

“Vətən müharibəsi iştirakçısı”  medalı 
ilə təltif edilmiş şəxslərin reyestrinin 
aparılması Qaydası”nın təsdiq edilməsi 
barədə

“Vətən müharibəsi iştirakçılarının təltif 
edilməsi haqqında” Azərbaycan Respublikası 
Prezidentinin 2022-ci il 10 fevral tarixli 3144 
nömrəli Sərəncamının 3.2-ci bəndinə əsasən 
Azərbaycan Respublikasının Nazirlər Kabine-
ti qərara alır:

1. “Vətən müharibəsi iştirakçısı” medalı ilə 
təltif edilmiş şəxslərin reyestrinin aparılması 
Qaydası” təsdiq edilsin (əlavə olunur).

2. Azərbaycan Respublikası Nazirlər Kabi-
neti Aparatının rəhbəri reyestrin formalaşdı-
rılması və fəaliyyətinin təmin edilməsi üçün 
zəruri tədbirlər görsün. 

Əli ƏSƏDOV 
 Azərbaycan Respublikasının Baş naziri

